
GOUVÈNÈ CUOMO ANONSE DEVLOPMAN 300 NOUVO ESTASYON RECHAJ 
BATRI VEYIKIL ELEKTRIK ATRAVÈ ETA NEW YORK LA 

 
Kontra Otorite Elektrisite New York la (New York Power Authority, NYPA) Finanse 

Pwogram ChargeNY Gouvènè a pou mete 3 000 Estasyon Rechaj an Fonksyon 
Avan 2018  

 
Li Konplemante estrateji Refòm Vizyon Enèji (Reforming the Energy Vision) ki 

sou pye pou pran devan nan efò kont chanjman klimatik yo epi devlope ekonomi 
New York la 

 
Jodi a, Gouvènè Andrew M. Cuomo te anonse kontra pou enstalasyon 300 estasyon 
rechaj batri veyikil elektrik nan plizyè lokalite piblik atravè New York. Komite 
Administratif Otorite Elektrisite New York la akòde finansman pou pwogram ChargeNY 
Gouvènè a ki gen pou objektif pou mete sou pye 3 000 estasyon rechaj k ap an 
fonksyon avan 2018 epi ede New York atenn objektif pou redwi emisyon gaz a efè sèr 
yo a 40 pousan avan 2030. 
 
Gouvènè Cuomo te di: “New York se yon lidè nasyonal nan pwomosyon teknoloji vèt 
ak devlopman ekonomi enèji pwòp, epi nouvo estasyon rechaj sa yo pral apiye 
ogmantasyon kwasan nan itilizasyon veyikil elektrik atravè eta a. Avèk angajman 
inebranlab nou pran pou jwenn solisyon ki pi pwòp, ki pi vèt, ak pi efikas, nou ap 
konstwi yon New York ki pi solid pou tout moun.” 
 
ChargeNY se yon inisyativ fondamantal nan kad estrateji Gouvènè a genyen pou l 
Refòme Vizyon Enèji pou l bati yon sistèm enèji ki pi pwòp, pi rezistan ak pi bon mache 
pou tout Nouyòkè. Anplis de sa, redwi emisyon ki soti nan sektè transpò a yo, enpòtan 
anpil pou nou atenn objektif Gouvènè Cuomo genyen pou l redwi emisyon gaz a efè sèr 
Eta New York la yo a 40 pousan avan 2030 soti nan nivo yo te ye nan ane 1990 yo epi 
garanti 50 pousan elektrisite yo itilize soti nan sous enèji renouvlab avan 2030.  
 
Richard Kauffman, Prezidan Enèji ak Finans pou New York (Energy and Finance 
for New York), te di: “Soti nan machin elektrik rive nan pak enèji solèy ak van yo, anba 
Gouvènè Cuomo New York ap fè bon jan envestisman pou l devlope ekonomi teknoloji 
pwòp la epi pran devan nan lit kont chanjman klimatik yo. Lè nou ogmante valè 
estasyon rechaj batri veyikil elektrik ki nan lokalite piblik eta nou an yo, nou ap bay 
Nouyòkè yo siyal ki montre nou serye nan kad tranzisyon pou yon avni ki gen enèji 
pwòp epi nou ap satisfè objektif rediksyon emisyon nou bay tèt nou yo.” 
 
Gil C. Quiniones, Prezidan ak PDG NYPA a, te di: “Avèk Charge NY, New York ap 



montre yon lòt fwa ankò kijan li ap swiv egzanp l ap bay yo nan kad itilizasyon enèji 
pwòp la. An menm tan, nou pral kontinye angaje sektè prive a pou yo devlope epi 
deplwaye pwòp solisyon enèji pwòp pa yo.” 
 
Kontra senkan NYPA a gen ladan l materyèl pou estasyon rechaj yo ansanm ak sèvis 
enstalasyon ak miz an rezo ki opsyonèl. Li pral pèmèt NYPA mete disponib enfrastrikti 
estasyon rechaj ak sèvis pou kliyan gouvènman yo nan yon pi ba pri ak kondisyon 
finansyè ki favorab nan kad sèvis enèji efikas nòm pòtfèy li yo bay kliyan sa yo. Sa ap 
konplemante rabè sou enfrastrikti estasyon rechaj Depatman Pwoteksyon 
Anviwonnman Eta New York la (New York State Department of Environmental 
Conservation) te ofri resaman bay minisipalite yo. 
 
Anban ChargeNY, yo te deja enstale plis pase 1100 estasyon rechaj nan New York -- ki 
gen ladan yo minisipalite ak biznis yo -- sa ki vin fè yon total 1 600 atravè tout eta a. 
Agrandisman enfrastrikti rechaj la sipòte estrateji Refòm Vizyon Enèji a tou lè li reponn 
a tandans mache a yo epi bay kliyan yo plis opsyon. 
 
Mwa pase a, an patenarya avèk Otorite Rechèch sou Enèji ak Devlopman Eta New 
York la (New York State Energy Research & Development Authority), NYPA te selebre 
yon etap enpòtan lè yo te enstale 100 estasyon rechaj nan 37 lokalite atravè tout eta a. 
NYPA te ede finanse enstalasyon estasyon rechaj grand vitès nan kat arè sou Otowout 
Eta New York la (New York State Thruway) ki nan Hudson Valley a yo. 
 
Konsènan Vizyon Refòm Enèji a (Reforming the Energy Vision) 
 
Refòm Vizyon Enèji a se estrateji Gouvènè Andrew M. Cuomo mete sou pye pou li pran 
devan nan efò kont chanjman klimatik yo epi devlope ekonomi New York la. Refòm 
Vizyon Enèji a ap konstwi yon sistèm enèji ki pi pwòp, pi rezistan epi pi abòdab pou tout 
Nouyòkè yo lè nou favorize envestisman nan teknoloji enèji pwòp yo tankou enèji solèy, 
van ak lòt metòd enèji efikas yo, anpati akoz New York adopte resaman Estanda Enèji 
Pwòp la (Clean Energy Standard) ki egzije Eta pou l jenere 50% nan kantite elektrisite 
leta bezwen apati enèji renouvlab anvan 2030. Deja, Refòm Vizyon Enèji a te pèmèt 
600% kwasans sou tout mache enèji solèy atravè tout eta a, ki te pèmèt plis pase 
105 000 fanmi ki gen revni fèb bese pri fakti elektrisite yo yon fason pèmanan gras a 
efikasite enèji a, epi sa te kreye anpil milye anplwa nan manifakti, jeni, ak nan lòt sektè 
teknoloji pwòp yo. Lè nou Refòme Vizyon Enèji a sa ap garanti New York redwi 
emisyon gaz a efè sèr yo a 40% avan 2030 atravè tout eta a epi atenn objektif ki sible 
sou echèl entènasyonal la pou redwi emisyon gaz a efè sèr yo rive a 80% avan 2050. 
Pou w jwenn plis enfòmasyon sou Refòm Vizyon Enèji a, ansanm ak envestisman 5.3 
milya dola Gouvènè a fè nan teknoloji ak inovasyon enèji pwòp la yo, tanpri vizite 
www.ny.gov/REV4NY epi swiv nou sou @Rev4NY.  

